Súðavíkurhreppur-fundargerð hreppsnefnd
75. fundur, 21. apríl 1998, í fundarsal hreppsnefndar 

Njarðarbraut 14,  kl. 14.00
Árið 1998,   21.apríl  kl. 14.00  hófst fundur  í hreppsnefnd Súðavíkurhrepps að Njarðarbraut 14.  Eftirtaldir sátu fundinn;   Friðgerður Baldvinsdóttir, Sigríður Hrönn Elíasdóttir, Salvar Baldursson, Heiðar Guðbrandsson, Sigurjón Samúelsson, og Ágúst Kr. Björnsson sveitarstjóri.

Oddviti setti fundinn. og bauð velkomna gesti sem til fundarins eru komnir. Þeir eru;  

Skúli Böðvarsson rekstrarráðgjafi, Guðmundur Sigurðsson, ferðaskrifstofan Suðurgarður hf.,   Páll Halldórsson, Flugfélag Íslands hf.,  Valgeir Gestsson, Kennarasamband Íslands, Sigríður Ó. Kristjánsdóttir, Vesturferðir,  Einar S. Magnússon,  markaðsráðgjafi hjá Atvinnuþróunarfélagi Vestfjarða,  Dorothee Lubecki ferðamálafulltrúi Vestfjarða,  Böðvar Pétursson,  V.R., og Einar M. Nikulásson, V.R.  

Dagskrá:

1.
Fundur með fulltrúum fyrirtækja er áhuga haf á stofnun rekstrarfélags um nýtingu húsa.

2.
Sáttargjörð vegna hreinsunar.

3.
Aðalfundur Orkubús Vestfjarða haldinn 24. apríl nk.



1. Fundur með fulltrúum fyrirtækja er áhuga haf á stofnun rekstrarfélags um nýtingu húsa.

Skúli Böðvarsson gerði grein fyrir þeirri vinnu sem unnin hefur verið varðandi markaðssetningu húsa í gömlu byggðinni.   Hann fór yfir greinargerð  dags. 23. febrúar sl.,  sem hann tók saman fyrir Súðavíkurhrepp.

Sveitarstjóri gerði grein fyrir þeim eignum sem eru í eigu Súðavíkurhrepps og uppkaupum þeirra.

Nokkrar umræður spunnust um möguleika á stofnun rekstrarfélags, aðild að því og annað fyrirkomulag.  Jafnframt var mjög rætt um hlutverk heimamanna, og mikilvægi þess að boðið verði upp á tengda afþreyingu sem væri í höndum heimamanna.

Skúli G. Böðvarsson beindi þeirri tillögu til hreppsnefndar að tilnefna Pál Halldórsson, Einar M. Nikulásson og fulltrúa Súðavíkurhrepps í framkvæmdaráð til að vinna að því að koma verkefninu og stofnun félags um það í framkvæmd.

Farið var í vettvangsskoðun,  í húsin í gömlu byggðinni.   Gestunum var þakkað fyrir komu þeirra og þátttöku.   

Fundi haldið áfram kl. 16.35  

Heiðar vill bóka athugasemd um að oddviti hafi látið ganga fram umræðu í 30 mín. um ekki neitt, í hártogi hvort búið var að taka málið af dagskrá eða ekki, hann telur að sveitarstjórnarlög kveði skýrt á um hver hefur tillögurétt á sveitarstjórnarfundum og telur þar með að Skúli haf ekki flutt tillögu um hvernig nefndin skuli skipuð, heldur sagt frá því hvað hann teldi koma til greina.

Heiðar bar fram tillögu um að Súðavíkurhreppur skip tvo fulltrúa í nefndina, einn af hvorum lista.

Hér óskað Salvar eftir fundarhléi í fimm mínútur, og var það samþykkt samhljóða.   

Fundi fram haldið. 

S-listi bar fram svohljóðandi tillögu.  Þar sem vafi hefur komið fram um að fulltrúar sem sátu á fundi með hreppsnefnd undir dagskrárlið 1. hafi haft fullt málfrelsi og tillögurétt, gerir S-listi tillögu um að skipuð verði þriggja manna framkvæmdanefnd sem í sitji Einar Nikulásson frá V.R., Páll Halldórsson frá F.Í. og sveitarstjóri.

Heiðar óskaði svohljóðandi bókunar:  Ég tel það skýrt að þeim aðilum sem boðið er inn á fund hreppsnefndar til viðræðna hafi fullt málfrelsi.

Tillaga Heiðars felld með þremur atkvæðum S-lista, gegn tveimur atkvæðum F-lista.

Tillaga S-lista samþykkt með þremur atkvæðum S-lista gegn tveimur atkvæðum F-lista.

2. Sáttargjörð vegna hreinsunar.

Séra Kristján Björnsson mætti á fund hreppsnefndar.   Sveitarstjóri bar fram tillögu um að Kristján Björnsson fái málfrelsi- og tillögurétt undir dagskrárlið 2.  

Heiðar óskaði eftir að oddviti úrskurðaði um réttmæti tillögunar.  Áður en oddviti úrskurðaði dró sveitarstjóri tillöguna til baka. 

Oddviti bar fram tillögu um að Kristján Björnsson fái málfrelsi á fundinum undir dagskrárlið 2.

Samþykkt með þremur atkvæðum S-lista, fulltrúar F-lista sátu hjá.   

Heiðar gerði svohljóðandi grein fyrir atkvæði sínu.

Heiðar fagnar því hvað hreppsnefndarmeirihlutinn er orðinn formlegur í afgreiðslu mála.

Séra Kristján Björnsson gerði grein fyrir vinnu sinni við sáttargjörð í framhaldi af bókun hreppsnefndar 29. júlí 1997.   Hann lagði fram bréf sitt dags. 16. mars 1998 varðandi minningarreit og frágang flóðasvæðisins.

Kristján lagði fram sáttargjörð dags. 15. mars sl., áritaða af fimm núverandi hreppsnefndarmönnum, fyrrverandi settum sveitarstjóra, fimm aðilum sem kjörnir voru í framkvæmdanefnd, einnig almennt kölluð hreinsunarnefnd, og níu aðstandendum þeirra er fórust í snjóflóðinu 16. janúar 1995.   Jafnframt lagði hann fram sem órjúfanlegan hluta af sáttargjörðinni,  áætlun dags. 12. mars 1998 um stuðningsverkefni og eftirfylgd meðal aðstandenda þeirra sem fórust í snjóflóðinu í Súðavík 16. janúar 1995.

Sáttargjörðin og áætlun um stuðningsverkefni og eftirfylgd samþykkt samhljóða.

Verkefnið verði fjármagnað af eftirstöðvum söfnunarfjár Samhugar í verki, sem eru um kr. 3,6 millj.        

Hreppsnefnd er sammála um að leita eftir því við séra Kristján Björnsson að hann verði einn af ráðgjöfunum  og umsjónamaður stuðningsverkefnisins. 

Hreppsnefnd þakkar séra Kristjáni Björnssyni sérstaklega fyrir vinnu hans að þessari sáttargjörð og vonar að njóta starfskrafta hans sem lengst.

3. Aðalfundur Orkubús Vestfjarða haldinn 24. apríl nk.

Hreppsnefnd er sammála um að atkvæði skiptist þannig að S-listi hafi 3/5 hluta atkvæða og F-listi hafi 2/5 hluta atkvæða og að sveitarstjóri verði fulltrúi á fundinum án atkvæða.

Fundargerð upplesin.  Oddviti óskaði eftir athugasemdum við fundargerð.  Engar athugasemdir gerðar.     Fundagerð  samþykkt, fundi slitið kl. 20.20.

